
Я нарадзіўся на поўнач ад Вялікага Мядзьвежага возера на Землях Барэна, як
мае быць інуіту. Быў 1923 год. Значыць, мне цяпер восемдзесят тры.

У тыя часы гэты край быў вельмі адасобленым, у сэнсе – ад канадыйскай
улады. Ніякага закону, ні ККГП*, ні сьвятароў, ні ўраду тут не было. Людзі дэнэй
хадзілі ў маленькую краму, што ў Форце Норман, у ПаўночнаЗаходніх Тэрыторыях.
Яна знаходзілася за тры сотні міляў** ад таго мейсца, дзе я нарадзіўся. Узімку туды
езьдзілі на сабачых запрэжках, а ўлетку – на канý***.

*ККГП (англ. RCMP) – Каралеўская канадыйская конная паліцыя (Royal Canadian Mounted
Police).

            **1 амерыканская міля – 1,6 кіламетраў.
            ***канý – індзейская лодка, човен.

Я быў першым хлопчыкам у сям’і. У нашай культуры ёсьць традыцыя –
першага народжанага хлопчыка прыносяць да шамана, трымаюць перад ім, каб ён
надаў яму шаманскай сілы. Часам дзіця можа атрымаць яе такім чынам. Ня толькі
гэтае, але яшчэ некаторыя моцныя шаманы могуць прадказаць, як доўга будзе гэтае
дзіця жыць. Мае бацькі казалі мне пазьней: “Мы зрабілі ўсё, каб зрабіць цябе
шаманам, але нічога не атрымалася. Мусіць, ты нядобры чалавек. Але нам сказалі,
што пражывеш ты доўга”. Гэта – праўда. І мае бацькі былі шчасьлівыя і гэтым.

У мяне былі два дзеда. Некаторы час яны былі шаманамі. Я правёў шмат часу
з імі, але шаманскае сілы так і не атрымаў. Напэўна, я нядобры. Калі мне споўнілася
сем гадоў, мае бацькі адправілі мяне ў місіянеркую школу, што была пры царкве з
манашкамі. Я правёў там чатыры гады. Скончыў тры класы ў той школе й вярнуўся
да бацькоў.

Калі я быў школе, мне забаранялі гаварыць на роднай індзейскай мове. Таму
я размаўляў адно на ламанай ангельскай. Але калі я вярнуўся да бацькоў, тыя
забаранілі мне гаварыць паангельску.

Наступныя пятнаццаць гадоў я жыў у тайзе з маімі бацькамі. Я забыў, што
калі я хадзіў у школу, то размаўляў адно паангельску. Я проста жыў у лесе і рабіў



тое, што меў рабіць. Улетку ты ловіш рыбу сеткай. Ты вырабляеш шмат вяленай
рыбы на зіму. Ты палюеш лосяў, б’еш качак і ловіш у сіло трусоў. Гэта нашая летняя
праца. Узімку ты ставіш пасткі. Ты здабываш футра для кампаніі Гадсон Бэй. За яго ў
краме ты набываеш усё, што табе трэба. Калі я разважаю цяпер аб нашым жыцьці
тады, я разумею, што ў нас не было ніякіх стасункаў са зьнешнім сьветам, таму мы
нічога ня ведалі, што там адбывалася. Гэта таму, што мы не гаварылі паангельску.
Не чыталі, не пісалі. Мы ня ведалі, што адбылася Другая ўсясьветная вайна.

Дык вось, пасьля пятнаццаці гадоў у лесе быў ужо 1945 год. Я ажаніўся й меў
ужо трох дзяцей. Я разумеў, што дзецям трэба хадзіць у школу, але школы ў тайзе не
было. Школа была ў Елаўнайфе. Таму я вырашыў перабрацца ў Елаўнайф. А ён быў
за восем сотняў міляў ад нас. Я ўсадзіў дзяцей і жонку ў свой табаган**** і
выправіўся ў Елаўнайф. Дарога заняла паўтары месяцы, але мы засталіся там жыць.

****табаган – сані.
Я знайшоў працу на шахце. Адпрацаваў там адзіннаццаць гадоў. Цяжкае

было жыцьцё. Мая жонка Джулія памерла. Дзеці вырасьлі. Усе яны хадзілі ў школу.
У 60е гады я застаўся адзін. Дзеці атрымалі адукацыю й маглі ўжо жыць самі. І я
вырашыў вярнуцца ў тайгу паляваць і лавіць.

Праз некаторы час я зноў прыйшоў ў Елаўнайф. Там тады ўжо зьявілася
група людзей з народу дэнэй, што стварылі арганізацыю, якая высоўвала зямельныя
патрабаваньні да ўраду. Яны запрасілі мяне працаваць з імі. Я пагадзіўся. Гэта было,
быццам зноў пайсьці ў школу. Неадкладна я пачаў даведывацца шмат аб палітыцы і
аб тым, як урад кіруе Канадай. І яшчэ я даведаўся, што ўрад ставіцца да індзейцаў
несправядліва.

За десяць гадоў працы там я вырас да намесьніка прэзідэнта нашай
арганізацыі. Я зрабіўся вельмі палітызаваным чалавекам. Я шмат даведаўся аб
агульным руху індзейцаў за свае правы. Лад жыцьця народу дэнэй пачаў мяняцца,
бо адукацыя пашыралася ўсё больш на поўнач. Некаторыя дэнэй ужо не цікавіліся
паляваньнем. Я сам ужо не хацеў больш жыць у лесе, бо за той час маё жыцьцё
вельмі зьмянілася. З таго часу я вельмі зацікавіўся лёсам свайго народу дэнэй, тым як
ён выжываў у мінулыя часы. Я шмат напісаў аб ім для мясцовай газеты ў Елаўнайфе.
Хутка я задумаў напісаць кнігу аб маім народзе і як ён выжываў. Я напісаў дзьве
добрыя кніжкі за два гады. Гэта было цікава. Таму што я вырас сярод многіх цікавых
індзейскіх казальнікаў. Індзейцы – цудоўныя казальнікі. Я шмат даведаўся ад іх. Яны
вяртаюцца ў даўніну амаль за восем тысячагодзьдзяў і расказваюць гісторыі аб
гіганцкіх жывёлах, як дыназаўры і старыжытныя арлы, аб розных відах гіганцкіх
зьвяроў і птушак. Яны расказываюць так, быццам гэтыя гісторыя здарыліся ўчора.
Усе індзейцы – цудоўныя казальнікі. Таксама яны расказваюць аб шаманскай сіле.
Вось адкуль я шмат даведаўся, таму мне няцяжка было напісаць дзьве кнігі. Мне
здавалася, я магу вызначыць шаманскую сілу, і я падумаў, чытачам будзе цікава, як у
мінулым вялікія шаманы здзейсьнівалі такія цудоўныя рэчы, што цяжка ў іх
паверыць. Нават індзейцы шмат гавораць аб ёй. Шаманская сіла і дагэтуль яшчэ не
вызначана дакладна, але на маю думку, такая кніга была бы цікавай кожнаму.

Гэтая кніга – гэта мая спроба зрабіць тое, што ніхто яшчэ не рабіў: вызначыць
шаманскую сілу. У кнізе гаворка пойдзе аб апошніх дзьвесьці гадоў, хаця шаманская
сіла існуе ад самага пачатку часу. Я адкрою вам шаманскую сілу тым жа шляхам, як
робяць індзейскія казальнікі – апавяданьнямі аб сапраўдных падзеях у гісторыі дэнэй.
Я спадзяюся, што праз такую вандроўку ў часе, мы асягнем лепшага тлумачэньня ды
разуменьня шаманскае сілы. Вось, тут вы знойдзеце калекцыю гісторый і прыкладаў
з жыцьця гістарычных постацяў дэнэй, даведаецеся, як яны карысталіся шаманскай



сілай дзеля дабра, ці зла.
 Ад веку, калі сьвет толькі пачынаўся, па МаціЗямлі хадзіла двуногая раса.

Доўгі час гэтая раса паводзілася больш, як жывёлы, чым людзі, якімі мы іх ведаем
сёньня. Яны былі дзікунамі. А тады здарылася нешта важнае. Прыйшоў Ямарыя і
прынёс людзям закон Дэнэй.

Ямарыя быў магутным шаманам і прарокам. Ён сапраўды быў сьвятым –
тым, хто навучыў дэнэй, як жыць рэлігійным жыцьцём. Ён хадзіў па зямлі, гаварыў з
людзямі. Місіяй ягонага жыцьця было абярнуць увесь народ у суполку лагодных
людзей, што працуюць ў спагадзе дзеля агульнага дабра. І яшчэ Ямарыя навучыў, як
карыстацца шаманскай сілай.

Шаманская сіла – што ж гэта такое?
“Гэта таямніца”,  кажуць.
“Адкуль яна зьявілася ўпершыню?” – пытаюцца.
Гэта зьява, якую цяжка зразумець, яшчэ цяжэй растлумачыць, таму што гэта –

дух. Нашыя старэйшыны навучаюць, што шаманская сіла – гэта падарунак ад
Творцы, які насамрэч ёсьць пазыкай. Калі ў ёй няма патрэбы, яны сыдзе. Я
хвалююся, што шаманская сіла ў сёняшнія часы зьнікае зусім.

Ад веку, калі сьвет толькі пачынаўся, на МаціЗямлі жылі зьверы, рыбы,
птушкі, але чалавека не было. Гэтак цягнулася вельмі доўгі час. І ўсе стварэньні, што
жылі на МаціЗямлі валодалі шаманскай сілай.

У старажытныя часы ўсе тубыльцы былі знаёмы з шаманскай сіалай, таму
што іхнае жыцьцё залежала ад яе. Няважна, ці быў ён шаманам, ці не, але кожны
верыў у яе і палягаўся на яе. Той, хто ёй не валодаў, атрымліваў дапамогу ад таго,
хто яе меў. Гэтак было сярод усіх жыхароў паўсюль на МаціЗямлі.

Народ дэнэй заўсёды верыў у Бога – Творцу усяго існага.
Калі на гэтых землях зьявіліся місіянеры, яны заявілі нам, што шаманская сіла

ідзе ад д’ябла, і яны ня хочуць, каб мы карысталіся ёю і нават верылі ў яе.
Айяг, вялікі прарок дэнэй з Дэліна, што ў ПаўночнаЗаходніх Тэрыторыях, які

памёр у 1940 г., шмат навучаў аб Творцу. Ён казаў, што людзі, якія місіянерылі тут, ня
мелі рацыі. Ён даводзіў: “Д’ябал нічога не стварыў. Усё стварыў Творца. Шаманская
сіла – гэта падарунак ад Творцы нам, таму што яна нам вельмі патрэбная, каб
выжыць у гэытым сьвеце. Але яна даецца адно ў пазыку ад Творцы і ня будзе з намі
заўсёды. Некалі ў будучыні, калі яна больш ня будзе нам патрэбная, яна зьнікне,
быццам Творца забярэ яе назад.”

Мы пытаемся: “Як ён, гэты моцны, назаўважны шаманскі дух, надаецца
кожнаму паўсюль на МаціЗямлі, і хто яе надае?”

Вядома, нічога няма немагчымага для Творцы ўсяго існага. Мы верым, што
Творца, Бог, ёсьць усюды. Калі бедны чалавек памоліцца ад усяго сэрца, адзін у
сваім намёце ў лесе, Творца прыдзе да яго і будзе побач з ім, слухаючы, і гатовы
дапамагчы. Бо Творца, Бог, чуе кожнага з більёну людзей на МаціЗямлі і дапамагае
кожнаму.

Уважаецца, што трэба быць вельмі добрым, амаль сьвятым, каб атрымаць
шаманскую сілу. Калі ў чалавека сэрца ня чыстае, ён не атрымае шаманскае сілы.
Творца, які ўсё бачыць і чуе, можа вызначыць, ці мае нехта якасьці, неабходныя для
шаманскае сілы. Творца раздае шаманскую сілу рознымі шляхамі. Самыя моцныя
шаманы атрымліваюць свой дар ячшэ да народзінаў. Дар шаманскае сілы даецца
чалавеку, каб дапамагчы яму ў жыцьці на зямлі, і каб ён дапамагаў іншым.
Уважаецца за вялікае шчасьце атрымаць шаманскую сілу такім чынам. Іншыя цяжка



працуюць у надзеі заслужыць яе некалі.
Самая моцная сіла тая, што даецца шчасьліўцу да ягоных народзінаў. Ягоная

душа атрымлівае гэты дар наймацнейшай сілы, бо яна ідзе ад самога Творцы. Гэтай
сіле няма роўнай. Гэта самая сапраўдная, чыстая шаманская сіла, і чалавек мусіць
пражыць з ёй усё жыцьцё, і ён можа рабіць усё, што заўгодна, бо валодае ёй
пажыцьцёва.

Другі спосаб атрымаць шаманскую сілу – пад час нараджэньня. Яшчэ няшмат
інфармацыі ёсьць на гэтую тэму, бо дзіця занадта малое, але гэтая шаманская сіла
такая ж сапраўдна чыстая.

Па часе дзіця набудзе бачаньне сваёй сілы. Магчыма, хтонебудзь будзе
навучаць дзіця, пакуль яно расьце, пакуль яно не навучыцца ўпраўляць сваёй сілай.
Дзіця вырасьце, пасталее і будзе карыстаць шаманскую сілу самастойна.

Трэці спосаб набыць шаманскую сілу – атрымаць яе ад кагонебудзь іншага.
Напрыклад, часам бацькі, ці дзед з бабкай, могуць даць усю ці частку сваёй сілы
сваім дзецям ці ўнукам перад тым, як пакінуць фізічны сьвет і вярнуцца да духовага
сьвету, дзе яна ім больш не патрэбная. Гэты спосаб найменш пажаданы, бо
шаманская сіла пры ім не такая моцная, як тая, якую ты можаш атрымаць да
народжэньня ці падчас яго. Яна ня так добра працуе, бо прыйшла не ад Творцы.
Гэты від шаманскае сілы, у якой задзейнічана шмат людзей, нядобры, бо людзі
робяць шмат памылак з ёй. Тады з імі здараюцца беды. Нажаль, часам людзі і
паміраюць ад яе. Шмат людзей памірае заўчасна. Многія старэйшыны ня любяць
такой спосаб перадачы, бо ад яго шмат напасьцяў і ён небясьпечны.

Наймацнейшыя шаманы звычвайна валодаюць цудоўным бачаньнем, якое
вядзе іх па жыцьці. Іхнае бачаньне шмат чаго тлумачыць ім, напрыклад, як
карыстацца шаманскай сілай. І хаця навучаньне падчас бачаньня вельмі глыбокае і
інтэнсіўнае, але адбываецца яно ў момант.

Я меў ласку паслухаць чатырох розных людзей, якія патлумачылі мне, як яны
атрымалі шаманскую сілу да таго, як яны нарадзіліся. Адзін казаў мне: “Я валодаю
сілай на ўсё існае на зямлі: вецер, аблокі, паветра, сонца, месяц, планеты, космас,
туман, ваду. Яшчэ я маю сілу на ўсіх стварэньняў, што ходзяць, поўзаюць на зямлі, і
на тых, што лётаюць у небе. Я валодаю сілай на ўсё, што расьце, і нават на розум
жывёл і людзей”.

Яшчэ адзін шлях работы з шаманскай сілай – гэта зрабіцца партнёрам з духамі
жывёл. Калі так адбываецца, шаман размаўляе з жывёламі на адной мове. Яны
працуюць як каманда. Гэтак жа можа адбывацца і з іншымі рэчамі, такімі, як камні.
Мы ведаем з вучэньня нашых прарокаў, што ўсе рэчы маюць дух.

Шаманская сіла можа быць у розных формах. Можна працаваць з шаманскім
духам ветра, ці месяца і шматшмат іншых. Калі шаманскі дух, напрыклад, ветра
працуе з шаманамчалавекам, патрэбна асаблівая форма для стасунку. Яна можа
быць падобна да чалавечай. Дух можа сказаць: “Я – вецер. Калі ты хочаш нешта
зрабіць, я могу дапамагчы табе”.

Гэта пачатак тлумачэньняў шаманскае сілы.

1. Вера ў шаманскую сілу.

Дэнэй вераць, што Творца, Бог, стварыў усё на гэтай зямлі. Чаму некаторыя
рэчы бачныя для нас, а іншыя – не, ёсьць вялікай таямніцай. Нават хрысьціяне
навучаюць, што трэба верыць у тое, што няможна пабачыць.



Узгадайма гісторыю з Бібліі, калі Ісус памёр на крыжы. Ягоны Дух зьявіўся
перад ягонымі вучнямі, усімі, акрамя Тамаша, якога тады не было з імі. Пазьней, калі
Тамашу расказалі, як зьявіўся Ісус, ён ня мог паверыць. Ён казаў: “Я паверу адно, як
пабачу на свае вочы”. Тады Ісус зьявіўся перад ім і паказаў свае раны на нагах і
руках. Тамаш укленчыў і сказаў: “Гасподзь мой, гэта ты”. Ісус адказаў: “Тамаш, ты
бачыш і цяпер ты верыш. Дабраславеныя тыя, хто ня бачаць і вераць”.

Гэтак жа і з шаманскай сілай. Хаця нехта, хто не валодаюе шаманскай сілай,
ня можа убачыць ці пачуць духаў  яны ўсё роўна існуюць. Нічога страшнага, калі
вам цяжка гэта зразумець. Далей будзе больш праясьняцца.

У Бібліі сказана, што існуюць рэчы, якія мы зможам зразумець адно, калі
адправімся да нябёсаў. Гэтае ж можна сказаць і пра многія зьявы на зямлі. Чаму
столькі людзей гіне ў войнах? Ці, чаму некаторыя вымушаны несьці цяжар пакут,
калі губляюць маладых жанок, мужоў, дзяцей? Адно нас усьцешвае, што таямніцы
нашага жыцьця адкрыюцца нам, калі мы вернемся да духовага сьвету.

Мы таксама мусім верыць, што у Творцы ёсьць плян для ўсяго тут, на зямлі,
нават калі мы ня можам яго зразумець. Няма сэнсу злавацца на Творцу, бо ён ёсьць
найвялікшым існым духам. Лепей яму маліцца.

У Біблі сказана, што людзі маюць душу. Там яшчэ сказана, што твой дух
пакідае цела, калі ты паміраеш. Я ня ведаю розьніцы паміж душой і духам. Я веру,
што кожны з нас мае адзін дух. Шаманская сіла таксама – дух.

Шаманы здольныя кантактаваць с нашым духам. Яны кажуць нам, што
кожны з нас мае дух, далучаны да нашага фізічнага цела. Цалкам відавочна, што мы
ня можам існаваць без свайго духа. Адкуль яны гэта ведаюць? Шаманы могуць яго
бачыць. Калі шамана просяць дапамагчы, напрыклад, хвораму, першае, што ён
робіць, гэта правярае, ці дух яшчэ на мейсцы. Калі яго няма – ён ведае, што чалавек
ня выжыве.

Даўней, кажуць, былі вядомыя выпадкі, калі шаманы спрычыніваліся да
сьмерці чалавека,  скраўшы ў яго дух.

2. Шаманская сіла першага гатунку

Калі сьвет адно пачынаўся, неабходным было ведаць ня толькі, хто ёсьць
шаманам, але і тое, хто ёсьць вельмі моцным шаманам, каб палягацца на яго. Людзі
дэнэй цалкам залежылі ад шамнскае сілы ў сваім змаганьні за жыцьцё з прыродай.
Таму гэта быў краевугольны чыньнік выжываньня. Але – таму што шаманская сіла
ёсьць духам – бальшыня шаманаў не гавораць аб ёй. Нашчасьце, некаторыя ўсё ж
расказалі нам некаторыя рэчы, таму мы нешта ведаем аб ёй сёньня.

Гэтая гісторыя аб чалавеку з Форту Норман, што ў ПаўночнаЗаходніх
Тэрыторыях. Ён быў незвычайным шаманам. Ён валодаў толькі адной сілай, і гэта
была дзіўная сіла. Ён ніякім чынам ня мог дапамагчы людзям сваёй сілай. Аднак, ён
быў шчасьлівым чалавекам, заўсёды жартаваў і ні аб чым не турбаваўся. У яго была
сіла на сваю скуру.

Кожную вясну, калі паветра цяплела, ягоная скура рабілася вельмі цёмнай і
лускаватай. Калі лускаткі абсыпаліся, ён выглядаў пачварна і жалювартым. Людзі
ведалі, што гэта зза ягонай шаманскай сілы і рагаталі з яго. Жанкі казалі яму:

 Ну, ты і вырадак! Чаму ты не пазбавішся гэтай сваёй дурной сілы? Ты ж
пакутуеш!



На што ён адказваў:
 Не магу! Гэта мая шаманская сіла, і між іншым, яна дапаможа мне жыць

доўга,  і ён сьмяяўся.
Гэты чалавек дажыў да ста гадоў. Ён быў бедным усё сваё жыцьцё. Ня быў

ён ні ўдалым паляўнічым, ні рыбаком, таму што ён ня меў шаманскае сілы на гэта. І
сваім людзям ён ня мог дапамагчы.

Вось быў яшчэ Эдвар Аклавік, аб кім вы прачытаеце ў Раздзеле 9. Ён быў
поўнай процілегласьцю. Эдвар валодаў зашмат шаманскай сілай. Ён меў столькі
розных штук сілаў, што ня хопіць часу нават назваць іх. Назваць абаіх гэтых людзей
“шаманамі” была б поўная няроўніца. У нас не хапае мовы, каб назваць гатункі
розных шаманаў, але, як вы бачыце з гэнае гісторыі, яны вельмі адрозныя. У мове
дэнэй ёсьць адно слова, што апісвае шамана, які ёсьць надзвычай моцным і можа
перамагчы любога іншага шамана. Гэтае слова – БеБаТэ. Але, я думаю, мы мусім
прыдумаць яшчэ словы для вызначэньня розных відаў шаманаў.

Я прапаную, каб мы называлі шаманаў, што атрымалі сваю сілу да
народзінаў, “шаман першай гільдыі”. А шамана, што атрымаў сілу пасьля
нараджэньня, – “шаман другой гільдыі”. Тады шаман, што прыняў сілу ад бацькоў ці
сваякоў, – “шаман трэцяй гільдыі”.

Некаторыя бывала куплялі сваю шаманскую сілу, што, трэба сказаць, ня
вельмі працавала. Пэўна, гэта таму што яны атрымалі яе не ад Творцы. Бывае, што
дух шаманскае сілы не зусім адпавядае таму чалавеку, таму шаманы трэцяй гільдыі
не падкантрольныя ёй. Шаманы трэцяй гільдыі ненадзейныя. Часам могуць нешта,
часам – не.

Тыя ж з нас, хто не валодае шаманскай сілай, ня могуць адрозьніць гільдыі
шаманаў. Чуткі разносяць хутка, калі вызначыўся нехта з шаманскай сілай, і тады
людзі ідуць да яго па дапамогу, нават ня ведаючы, якім гатункам ён валодае.

Калі шаман трэцяй гільды пыхлівы, ён можа спакусіцца ўдаваць, што ў яго
ёсьць тая сіла, якой насамрэч няма. Ён можа нават разыграць дурняў. Шаманскія духі
– гэта вялікая сіла, і ня варта з ёй гуляцца. Шаман трэцяй гільдыі можа ўрэшце
кепска скончыць, калі будзе займацца гэтым.

Напрыклад, па правілам шаману, каб атрымаць дапамогу ад шаманскага духа,
трэба падысьці да яго і дамовіцца аб парадку. Такім чынам яны пагаджаюцца, як
рабіць далей. Але калі шаман мае чыньнікам сваіх дзеяў ганарлівасьць ды пыху, ён
можа саступіць ад парадку. Гэта найлепшы спосаб памерці заўчасна й маладым.
Кажуць, шмат маладзёнаў загінулі такім чынам. Шаманская сіла – гэта не гульня!

Усе гатункі шаманскае сілы ёсьць сапраўдна чыстымі. Але ўсё ж добра было
б умець адрозьніваць іх.

Шаманская сіла першага гатунку здольна даведацца аб усім, што адбывалася ў
мінулым, адбываецца цяпер і адбудзецца ў будучыні. Гэтая сіла таксама можа ведаць
усё, што адбываецца на МаціЗямлі й паза ёй. Шаман першай гільдыі ведае ўсё аб
шаманскай сіле, як яна працуе, і мае доступ да самых першасных ведаў.

Усіх шаманаў першай гільдыі штодня наведваюць духіпамагатыя, якія
навучаюць яго, як шаманскія сілы працуюць. Шаманы першай гільдыі могуць
стасавацца з усімі ўзроўнямі шаманскіх сіл: высокім, сярэднім і ніжнім. Але шаманы
другой і трэцяй гільдыі ня могуць стасавацца з узроўнямі, вышэйшымі за ўзровень
іхнае сілы.

Адно шаман першага гатунку, якія бываюць вельмі рэдка, могуць мець справу
з шаманскімі духамі высокага ўзроўню. Шаманскі дух мае паважаць шамана – і гэта
ёсьць істотным, інакш ён проста праігнаруе ягоныя просьбы. Фактычна шаману



патрэбна дапамога духа, каб некага вылячыць. Аб дапамозе шаман можа прасіць,
калі ня мае замінаў у стасунках з шаманскім духам.

Творца дае шаманскую сілу людзям. Творца ведае ўсё, разам з тым, якім будзе
той чалавек, нават да таго, як ён народзіцца. Гэта дух чалавека атрымлівае
шаманскую сілу для жыцьця. Так што калі вы здзіўляецеся, як гэта чалавек
атрымлівае шаманскую сілу да народзінаў, то насамрэч гэта ягоны дух яе атрымлівае.
А тады чалавек прыходзіць на сьвет і робіцца шаманам.

3. Што ёсьць дух?

У казальнікаў дэней ёсьць шмат гісторый аб тым, што здараецца, калі ты
паміраеш. Яны кажуць, што пад час, калі ты паміраеш, твой дух адлучаецца ад цела і
адыходзіць у духовы сьвет. Пасьля таго ён можа зноў нарадзіцца ў фізічным целе.
Гэта кола. Насамрэч, паколькі казальнікі шмат чаго мугуць расказаць пра дух, у нашай
мове ёсьць адмысловае слова для апісаньня таго духа, што пакінула фізічнае цела.
Гэта – Інча Дэнэй.

Дэней вераць, што дух далучаны да нашага цела. Ён знаходзіцца ўнутры
нашага цела і зьяўляецца той сілай, што ажыўляе яго. Калі дух пакідае фізічнае цела з
якой бы то ні было прычыны, цела хутка памрэ. Вядома, што памірае адно фізічнае
цела, бо дух вечны. Ён не памірае ніколі.

Калі шаман валодае шаманскай сілай, гэта азначае, што ён можа выйсьці ў
духовы сьвет і аглядзецца там. Фактычна ён сам робіцца духам і ідзе шляхам, які
праторыў нейкі дух. Тады ён можа пагаварыць з тым духам і вярнуцца ў фізічны
сьвет. Шаман, пабачыўшы, што дух чалавека пакіну сваё цела, ведае, што чалавек
хутка памрэ, адно калі гэты дух не вярнуць нейкім чынам назад у цела.

Бе Гаглей (Шлях Духа)
Некаторыя шаманы маюць адметныя здольнасьці. Яны могуць расследаваць

дарогу твайго жыцьця. Яна называецца Бе Гаглей або “Шлях Духа”. Гэта нібыта
сьцежка, што ідзе назад у тваё мінулае да самага твайго нараджэньня і гэтак жа ідзе ў
будучыню да часу тваёй сьмерці. Шаман, які праглядае твой Бе Гаглей, шлях твайго
духа, можа сказаць табе, колькі ты пражывеш. Вядома, не кожны шаман мае такія
адметныя здольнасьці. Адно тыя, хто адораныя сілай на Бе Гаглей, могуць рабіць
такое.

Вось гісторыя, якая патлумачыць гэтае вучэньне.
Аднойчы ў вялікае паселішча прыйшла адна сям’я. Яны былі змучаныя

горам, прасілі пабачыцца з шаманам. Іхная десяцігадовая дачка была вельмі хворая,
яны баяліся, што яна памрэ. Іх прывялі да знакамітага шамана, які тут жа папрасіў
прынесьці дзяўчынку. Не марудзячы, ён праверыў ейны дух і ў засмучэньні
адзначыў, што той адышоў. “Мне трэба зрабіць абрад, каб пабачыць Бе Гаглей”, 
сказаў ён.

Шаман перагледзеў жыцьцё дзяўчынкі ды знайшоў крыніцу ейнай хваробы.
Сям’я качавала ўздож возера, дзе снегам насыпала вялізныя сумёты. Каб разьбіць
лагер і паставіць намёт, яны ссеклі дрэва вышэй сумёта. Да гэтага моманту
дзяўчынка была здаровая. Яна гулялася на двары з санкамі: зацягвала сані ўгару на
гэты сумёт ды зьязжала на іх уніз. Гэтак яна каталася да самае ночы, з радаснымі
крыкамі, вэрхалам – забаўлялася.

Нажаль, няўцям было бацькам, што паставілі яны намёт дакладна там, дзе



была памёрла адна старая магутная шаманка. Дзяўчынка гулялася як раз над тым
мейсцам, дзе старая шаманка была пахаваная. Нейкім чынам дух гэтай шаманкі быў
прыкаваны да мейсца, дзе яна памерла, і яму не спадабаўся гоман, які нарабіла
дзяўчынка. Старая эгаістычна скрала дух дзяўчынкі. Яна хацела заставіць яго з сабой
для кампаніі, нават ведаючы, што дзяўчынка памрэ.

Шаман, які выканаў абрад Бе Гаглей, валодаў многімі дарамі. У яго аказалася
такая ж сіла, як і ў старой шаманкі, што знаходзілася цяпер у духовым сьвеце. Гэта
азначае, што ён лёгка мог пагаварыць з ёй.

 Ты што нарабіла, старая? Я бачу дух дзяўчынкі з табой. Ты мусіш аддаць
яго мне.

 Не! Мне так самотна. Ён будзе са мной.
 Мне шкада, што ты такая самотная,  шаман намагаўся ўгаварыць яе, 

але ён не належыць табе. Гэты дух нележыць дзяўчынцы, і калі ты затрымаеш яго
пры сабе, яна памрэ. Ейныя бацькі будуць так пакутаваць! І потым, тое, што ты
зрабіла – няслушна. Аддай яго мне!

Шаманка ніяк не пагаджалася. Шаман паспрабаваў паіншаму:
 Тады я павінен цябе забіць.
Старая засьмяялася:
 Як ты заб’еш мяне? Я ж ужо памерла раз і больш памерці не магу!
 Можаш! І я мушу забіць цябе, бо ты ўмешваешся ў фізічны сьвет і шкодзіш

людзям.
І тады ён гахнуў старой па галаве шаманскай сякерай. Яна абрынулася долу

кучай касьцей. І ён сказаў гэтым касьцям:
 На гэты раз ты сапраўды мёртвая і больш ня будзеш замінаць людзям у

фізічным сьвеце.
Тады ён узяў дзяўчынкін дух і далучыў яго да ейнага цела.
Бацкам ён сказаў:
 Вашая дачка паправіцца.
Вось гэтак ён ратаваў ёй жыцьцё. Бацькі, радасныя, забралі дзяўчынку й былі

шчасьлівыя тым, што ім пашанцавла знайсьці такога шамана, які валодаў дакладна
той шаманскай сілай, якая была патрэбная для ратаваньня дзяўчынцы.

4. Права на шаманскую сілу.

Хто мае права атрымаць шаманскую сілу, і як яна разьмяркоўваецца?
Шаманская сіла даецца людзям рознымі шляхамі. Часам вястун, што працуе

на Творцу, прыносіць шаманскі дар. Вестуны бываюць розных формаў: можа быць
духам жывёлы, ці старым чалавекам. Для кожнага атрымальніка – свой. І як я сказаў
вышэй, Творца можа даць дар сам да нараджэньня чалавека ў фізічны сьвет.

Я чуў пра вестуноў, што зьяўляліся ў вобліку лася, аленя ці мядзьведзя. Дух
аленя размаўляе з шаманам і можа сказаць: “Вось я – дух аленя. Я даю табе
шаманскую сілу майго народу, каб мы маглі працаваць разам і дапамагаць усім
народам на МаціЗямлі”.

Кажуць, што трэба быць “добрым чалавекам”, каб атрымаць шаманскую сілу.



9. Гісторыя Эдвара

Эдвар быў вялікім шаманам, што жыў у 1850 годзе. Ён родам з Аклавіку, што
ў ПаўночнаЗаходніх Тэрыторыях, з племені гвіч’ін. Эдвар быў чалавекам сугнявым і
аб сваіх шаманскіх здольнасьцях гаварыць не любіў. Гэта, аднак, не замінала людзям
часам зьвяртацца да яго па дапамогу.

А гісторыя здарылася ў той час, калі на поўначы пачалі зьяўляцца першыя
эўрапейцы. Першымі былі гандляры футрам. А за імі прыйшлі і місіянеры, з намерам
абярнуць індзейцаў у хрысьціянства. Кожны сьвятар быў у ашаламляльных
апранахах: даўгім чорным каптане з вялікім крыжом на ланцугу аж да пояса. Нашы
людзі былі напалоханыя такімі дзіўнымі мужамі. Яны прынялі іх за самых магутных
шаманаў.

Адзін Эдвар не збаяўся магутных шаманаў. Ён наагул нічога не баяўся. І вось
ён пастанавіў, што мусіць пагаманіць з гэтым мужом, што завецца “сьвятар”.

Эдвар прыйшоў да яго і давай тлумачыць, што ён валодае вялізнай
шаманскай сілай, хаця ён ніколі гэтай сілы не прасіў. Яшчэ ён сказаў, што гэтыя
пастаянныя просьбы аб дапамозе для яго ўжо занадта, вельмі яго абцяжарваюць, і ён
ужо стаміўся.

 Я чуў, як людзі гаварылі аб табе. Яны кажуць, ты – самы магутны шаман,
што ты можаш адправіць чалавека ў рай ці ад пасьля сьмерці. Яшчэ я чуў, што ты
кажаш людзям, што шаманская сіла ідзе ад злога духа, якога вы завеце “д’ябал”, і гэта
табе не падабаецца. Вось чаму я мусіў прыйсьці да цябе па дапамогу, бо я хачу
пазбавіцца маёй шаманскай сілы. Не мая віна, што ў мяне яе столькі. Мне яе далі да
майго нараджэньня. Але жыцьцё шамана мне нецікавае. Цяжка жыць, увесь час
вырашаючы нечыя напасьці.

Сьвятар, вядома, ня меў ніякіх ведаў аб шаманскай сіле. Нават людзі дэнэй,
што жывуць з шаманізмам прынамсі ўжо тысячу гадоў, але мала ў ёй разумеюць.
Але сьвятар вырашыў, што ён можа навучыць Эдвара, як пазбавіцца сваіх шматлікіх
дароў.

Сьвятар усьміхнуўся й сказаў:
 Эдвар, тое, аб чым ты просіш, вельмі лёгка зрабіць. Папросту ўкленч зараз

перада мной і спавядай мне ўсе шаманскія сілы, якімі ты валодаеш. Потым я
памалюся над табой, і ўсё тваё шаманства воміг ізыдзе з цябе.

Эдвар зьдіўлена паглядзеў на сьвятара:
 Я ня думаў, што гэта так лёгка! Калі тое, што ты кажаш – праўда, то ці

павінен я пры спавяданьні назваць кожную шаманскую сілу, каб пазбавіцца яе?
 Так, сын мой, ты мусіш назваць усе.
Эдвар некаторы час сядзеў ціха. Тады паглядзеў на сьвятара ды сказаў:
 У мяне багата шаманскай сілы. Я не карыстаюся ёй без патрэбы. Бальшыня

з шаманскіх духаў папросту напагатове, каб працаваць праз мяне, але я не зьвяртаю
на іх увагу. Калі я мушу назваць кожнага, адзін за адным, гэта возьме шмат часу.
Глядзі, у мяне сіла на космас, на сонца, на месяц, зоркі ды ўсе планеты ў сусьвеце.
Яшчэ ў мяне сіла на паўночнае зьзяньне, вецер, туман, хмары, паветра ды ўсе рэчы,
што ёсьць на зямлі. Тады яшчэ сама зямля, усё жывое ў вадзе, у паветры, усе казуркі,
што корпаюцца на зямлі, расьліны, дрэвы, камні, горы, рэкі, селі, поўзьні,
землятрусы, дождж, маланкі, гром, сьнег ды ўсё, што тычыцца надвор’я. ... Бачыш,
колькі рэчаў? Калі я мушу называць іх адно за адным – я зраблю гэта, што як гэта
неабходна. Але падаецца мне, што мне давядзецца кленчыць перад табой дзень за
днём ...тры ці чатыры гады. Зразумела, што мне тады прыдзецца жыць у тваёй хаце



ды есьці з твайго стала, пакуль мы ня скончым.
Сьвятар, агаломшаны, адказаў са злосьцю:
 Ты ня можаш гэтак! Я – чалавек бедны, і не магу даглядаць цябе!
 Але,  сказаў Эдвар,  ты ж сказаў, гэта будзе вельмі лёгка!
Сьвятар раптам ачомаўся да самавалоданьня й патлумачыў:
 Ты – моцны чалавек, Эдвар. Я ня ведаю, што сказаць. Усё, што я магу для

цябе зрабіць – гэта памаліцца над табой і даць табе найлепшай рады, якой я магу.
Тады ён наказаў Эдвару:
 Сын мой, укленчы тут перада мной, я памалюся за цябе.
Калі ён скончыў, сказаў:
 Ідзі дадому ды маліся Богу, сын мой, столькі, колькі зможаш. Пастарайся

быць звычайным чалавекам і забудзь пра сваё шаманства.
Эдвар вярнуўся дахаты, усё гэтак жа валодаючы сілай, як і раней. Нічога ў яго

не зьмянілася.

Калі сьвет адно пачынаўся, было шмат такіх шаманаў, што атрымлівалі такую
шаманскую сілу, як Эдвар. Творца надзяляў іх усёй сілай адразу, не карыстаючыся
вестунамі для кожнага віда шаманскае сілы.

Вось яшчэ адна гісторыя з Эдварам, калі ён жыў з трыма сем’ямі з дзяцьмі й
старымі. Адзін мужчына з іхнага паселішча забіў лася далёка, за дзесяць міляў у лесе.
Вось сем’і сабраліся, заладаваліся ды пайшлі туды, дзе быў забіты лось, каб з’есьці
яго там. Але там здарылася вялікая бяда: на тым месцы бушаваў вялікі лясны пажар і
вецер разганяў полымя вакол іх.

Людзі занепакоіліся. Раптам проста перед імі дрэвы пачалі дыміцца і пыхнулі
полымем. Нехта ўжо сказаў, што маўляў згарым тут усе жывымі. Адзін са старых
крыкнуў Эдвару праз трэск полымя:

 Ты ж завешся шаманам. Зрабі штонебудзь!
Эдвару давялося крыячаць на ўвесь голас:
 Дух ветра! Перамяніся зараз! Дуй у іншы бок ад нас!
І вецер памяняўся.
 Дух грома! Дай праліўнога дажджу зараз!
І ў небе зьявілася вялікая хмара. Пачуўся гром, і пайшоў моцны дождж.
Эдвар крыкнуў людзям:
 Усім спаць зараз!
 І ўсе раптам паснулі.
А раніцай засьвяціла сонца. Не было ні агню, ні ветру.
Гэта ўсё зрабіў Эдвар для сваіх людзй. Ён быў вялікім чалавекам.

*ККГП (англ. RCMP) – Каралеўская канадыйская конная паліцыя (Royal Canadian
Mounted Police).
**1 амерыканская міля – 1,6 кіламетраў.
***канý – індзейская лодка, човен.
****табаган – сані.

Пераклала Ірына Варабей
Таронта, 2008


